
Itakwil ang bangayan ng mga pasistang pangkating Marcos at Duterte



Lubos na itinatakwil ng bayan ang bangayan ng mga pasistang pangkating Marcos at Duterte, na kumakatawan kapwa sa pinakamasasahol na burukratang kapitalista, at tagapagtaguyod sa interes ng mga malalaking panginoong maylupa at burgesyang komprador, at sa imperyalistang paghahari sa Pilipinas.

Sumambulat ang sigalot nang magsalita kamakailan si Duterte laban sa itinutulak na “charter change” o chacha ni Marcos at kanyang mga alipures, kasabay ng tahasang panawagan sa militar na kumilos laban sa kongreso sakaling itulak ito, at pagbantang kikilos para sa “paghihiwalay” ng Mindanao.

Tusong sinasakyan ni Duterte ang lumalaking alon ng paglaban ng mamamayan sa chacha para ipagtanggol ang sariling interes at kontrahin ang mga pakana ng pangkating Marcos na alisan siya ng kapangyarihang pang-ekonomya at pampulitika. Nag-aalburuto si Duterte sa pagkakansela sa mga kontrata ng gubyernong pinasok niya sa China na magkakait sa kanya ng bilyun-bilyong pisong kikbak, pati na ang pagkaltas sa dating bilyun-bilyong pisong badyet na nakukuha ng Davao. Naghihimutok rin siya sa pagtanggi ni Marcos na harangin ang pag-iimbestiga ng International Criminal Court at posibleng paglalabas ng mandamyento para sa kanyang pag-aresto kaugnay ng mga krimen laban sa sangkatauhan.

Sa kabilang panig, abala pa rin ang pangkating Marcos sa pagtulak ng pagbabago sa Konstitusyong 1987 (chacha). Upang alisan ng bala si Duterte, pansamantalang ipinatigil ni Marcos ang “people’s initiative” na tinawag niyang masyadong mapanghati. Gayunman, patuloy ang pagtulak ng Senado at Mababang Kapulungan ng Kongreso na baguhin ang Konstitusyong 1987 upang sementuhin ang mga neoliberal na patakaran ng liberalisasyon, deregulasyon at pribatisasyon, lalong patibayin ang dayuhang kapitalistang pagmamay-ari sa yaman ng Pilipinas at paghahari sa ekonomya ng bansa, at alisin ang pamanang anti-Marcos nito.

Nagbabangayan ang mga pasistang sina Marcos at Duterte sa gitna ng sumisidhing krisis ng naghaharing sistema. Katunayan, ang bangayan mismo’y bunga ng krisis na sanhi ng pagliit ng mapaghahatiang pakinabang ng dalawang pangkat na kapwa sugapa sa yaman at kapangyarihan.

Ang sigalot ng mga naghaharing pangkating Marcos at Duterte ay lalong nagpapalalim sa pagkamuhi at galit ng sambayanang Pilipino sa naghaharing reaksyunaryong rehimen, at nagpapalakas ng kanilang determinasyong buuin ang malapad na nagkakaisang prente laban sa chacha, at mga patakaran at hakbangin na ibayong nagpapahirap sa bayan at lalong yumuyurak sa pambansang kalayaan.

Lalo pang lumalim ang pagkamuhi ng malawak na masa kina Marcos at Duterte sa sabwatan nilang dayain ang eleksyong 2022 at likhain ang pekeng “landslide victory.” Lalo pang nagagatungan ang galit ng bayan sa maluhong pamumuhay ng mga Marcos, habang sadlak sa pagdurusa at paghihirap ang mayorya. Lalo pa siyang nahihiwalay dahil sa pagtetengang-kawali sa sigaw para sa umento sa sahod, tunay na reporma sa lupa, dagdag na badyet sa edukasyon, kalusugan at ibang serbisyong panlipunan, at iba pang kagyat na mga kahingian; habang binibigyan ang mga dayuhang kumpanya at mga kasosyong lokal ng lahat ng insentibo na magbulsa ng malalaking tubo mula sa pagsasamantala sa murang lakas paggawa at yaman ng bansa.

Garapalan ang paggamit ni Marcos sa poder upang hawakan ang daan-daang bilyong piso at ibuhos ito sa negosyo ng kanyang mga pinapaburang kroni. Tulad ni Duterte, binubundat ni Marcos ang AFP ng wala pang kasimpantay na dami ng pera na napupunta sa bulsa ng pinapaburang mga heneral, kapalit ang kanilang katapatan. Patuloy ang brutal na gera ng panunupil ng AFP sa kanayunan para hawanin ang daan sa agresibong pagpasok ng mga dayuhang negosyo na kumakamkam sa lupang pang-agrikultura at ninuno ng malawak na masang magsasaka at mga katutubo.

Napapaypayan ang patriyotismo ng bayan sa harap ng pagmamanikluhod ni Marcos sa geopulitikal na interes ng US. Lubos na niyang pinakokontrol sa US ang AFP para sa estratehiya nito ng pagkubkob at pagpigil sa paglakas ng China. Kinakaladkad ng US ang Pilipinas sa papaigting na tensyong militar sa South China Sea, Korean Peninsula at Taiwan, sa tangkang udyukin ang China sa armadong sigalot. Sampal sa mga Pilipinong naghahangad ng tunay na kalayaan ang lumalaking presensya ng mga sundalong Amerikano at dumaraming pasilidad-militar ng US sa loob ng mga kampo ng AFP.

Lumalapad nang lumalapad ang nagkakaisang prenteng antipasista, anti-imperyalista at antipyudal laban sa rehimeng US-Marcos, na may mga pwersang patriyotiko at demokratiko sa unahan at ubod nito. Ang pakana ni Marcos na baguhin ang Konstitusyong 1987 ay nagbubuklod sa malawak na hanay ng mga uri at sektor. Sa kabila ng paghihimutok niya laban sa chacha at kay Marcos, etsapwera si Duterte sa malapad na nagkakaisang prente laban sa rehimeng US-Marcos, dahil sa dami ng krimen niya laban sa sambayanang Pilipino.

Binabatikos ng malawak na nagkakaisang prente si Marcos sa pakikipagsabwatan niya kay Duterte sa pagnanakaw sa eleksyong 2022, at sa pagsangga sa kanya sa pananagutan sa batas laluna kaugnay ng mga krimen sa gera kontra droga hanggang sa teroristang gera ng panunupil, pati na sa malawak na korapsyon tulad ng mga anomalya sa panahon ng pandemya.

Papalawak ang nagkakaisang hanay ng mamamayang tumututol sa pakanang chacha ng rehimeng US-Marcos. Kasabay nito, lumalakas din ang sigaw ng masa ng sambayanan para sa dagdag na sahod at sweldo, regular at disenteng hanapbuhay, tunay na reporma sa lupa, pagpapababa sa presyo ng pagkain, langis at iba pang kalakal, at iba pang mga kagyat na pangangailangan. Matatag din nilang isinusulong ang kanilang paglaban sa pasistang panunupil sa mga demokratikong karapatan, at panghihimasok militar ng US sa bansa. Sa buong bansa, dahan-dahang nagbabangon ang masang Pilipino.

Patuloy na ubos-kayang magpupunyagi ang Partido at lahat ng rebolusyonaryong pwersa na pukawin ang malawak na masa ng mga manggagawa at magsasaka, ang mga petiburges na intelektwal at mga propesyunal, at lahat ng iba pang pwersang progresibo at makabayan, upang kumilos at lumaban. Sa gitna ng kalagayang sadlak sa krisis, tiyak na lalo pang iigting at lalaban nang buong giting ang rebolusyonaryong kilusang masa sa kalunsuran at kanayunan, kasabay ng rebolusyonaryong armadong pakikibakang isinusulong ng Bagong Hukbong Bayan.




Anibersaryo ng Partido, ipinagdiwang sa Rizal, Metro Manila at Central Panay

Iniulat kamakailan ng mga komite ng Partido sa Rizal, Metro Manila at Central Panay ang inilunsad nilang mga pagdiriwang sa ika-55 anibersaryo ng Partido Komunista ng Pilipinas (PKP).

Sa Central Panay, inilunsad ng Bagong Hukbong Bayan (BHB) at rebolusyonaryong masa ang isang-linggong serye ng mga aktibidad noong huling linggo ng Disyembre 2023. Naglunsad ang yunit ng simpleng salu-salo, mga pag-aaral, sama-samang pagtatalakay sa pahayag ng Komite Sentral, at kultural na pagtatanghal at pagpaparangal sa mga martir. Nagbigay-inspirasyon ang mga ito sa mga dumalo para patibayin ang kanilang mga loob at harapin nang buong tapang ang mga hamon na darating sa 2024.

Sa isang syudad sa Metro Manila, nag-alay ng mga rebolusyonaryong awit at parangal ang mga lider ng Partido sa isang lihim na selebrasyon. Pinarangalan nila si Jude Fernandez, dakilang lider-manggagawa. Kritikal-sa-sarili nilang tinalakay ang mensahe ng Partido, at binigyan-diin ang mga kahinaang natukoy rito laluna ang pag-iral ng empirisismo at burukratismo. Bilang bahagi ng panata sa pagwawasto at pagbalikat sa mga rebolusyonaryong tungkulin, nanumpa muli sa Partido ang kalihiman ng iba’t ibang sangay sa naturang syudad.

Sa Rizal, nagtipon ang mga kinatawan ng National Democratic Front-Rizal noong Enero 12. Nag-alay ng mensahe ng pakikiisa at mga pangkulturang pagtatanghal ang mga kinatawan ng rebolusyonaryong mga organisasyon bilang pagdiriwang ng anibersaryo ng Partido. Inilahad ng bawat isa ang pagtanggap ng hamon na patuloy na magwasto at magpanibagong lakas para sa pagpapatuloy ng rebolusyon.

Sama-samang nanumpa muli ang mga kasapi ng Partido upang balikan ang rebolusyonaryong mga tungkulin at prinsipyo nito para sa pagpapatuloy ng demokratikong rebolusyong bayan. Ito ay isang panata na mahigpit na tanganan ang mga prinsipyo ng Partido buhay man ang ialay para sa pagpapanibagong-lakas ng pambansa-demokratikong pakikibaka tungo sa mas mataas na antas.




Tropang protektor ng Wawa-Violago Dam, inambus ng BHB-Rizal

INAMBUS NG ISANG yunit ng Bagong Hukbong Bayan (BHB)-Rizal ang nag-ooperasyong tropa ng 80th IB sa Lukutang Malaki, Barangay San Isidro, Rodriguez, Rizal noong Enero 31, alas-5:10 nang madaling araw. Isang sundalo ang napaslang, habang dalawa pa ang nasugatan. Ang naturang yunit ay tagabantay sa mapanirang proyektong Wawa-Violago Dam sa Rizal.

Ayon sa ulat, mag-iisang taon na ang masinsin at walang-puknat na focused military operation ng 80th IB sa Rodriguez. Liban sa pagsisilbing bantay ng itinatayong dam, protektor din ang yunit sa interes sa Lukutang Malaki ng naghahari-hariang malalaking mang-aagaw ng lupa na mga Araneta, Villar at Robles.

Imbwelto ang yunit sa patung-patong na mga paglabag sa karapatang-tao kabilang ang iligal na pagkulong sa mga katutubo at mga magsasaka na nagtatanggol sa kanilang karapatan sa kabuhayan. Simula Enero 31, pinatindi at pinahigpit ng 80th IB ang pagbabantay sa paglabas-masok ng mga residente sa komunidad. Nagtayo ang mga sundalo ng mga tsekpoynt at nagbabahay-bahay para sindakin ang mga residente at ipailalim sila sa iligal na interogasyon.




Tanggalan sa SkyCable, nilalabanan. Tinututulan ng mga unyon ng superbisor at empleyado ng SkyCable ang nakatakdang pagtatanggal sa 80 manggagawa ng SkyCable Corporation sa darating na Pebrero 26 matapos maisapinal ang pagbebenta ng kumpanya sa PLDT. Tatanggalin ang mga manggagawa sa dahilang “redundancy.”

Negosasyon sa CBA sa Nexperia. Pumasok na sa panibagong negosasyon para sa Collective Bargaining Agreement (CBA) para sa 2024 hanggang 2026 ang Nexperia Phils. Inc. Workers Union at pamunuan ng Nexperia Philippines. Igigiit ng unyon ang makatarungang dagdag-sahod, mga benepisyo at iba pang ekonomikong karapatan ng mga manggagawa. Huli silang nakipagnegosasyon noong 2020.

5-araw na piket ng mga empleyado ng BACIWA. Nagtungo sa Maynila ang tinanggal na mga empleyado ng Bacolod City Water District (BACIWA) upang magpiket-protesta sa pambansang tanggapan ng Civil Service Commission sa Quezon City mula Enero 29 hanggang Pebrero 2. Giit nilang ibasura ang joint venture agreement sa pagitan ng Prime Water ng mga Villar at BACIWA na dahilan ng pagkawala ng kanilang trabaho at pagpapailalim ng serbisyo ng BACIWA sa kontrol ng pribadong korporasyon.

Separation pay, giit ng mga manggagawa sa Bataan. Muling ipinanawagan ng mga manggagwa ng kumpanyang Chun Chiang Enterprises Manufacturing Incorporated na ibigay na sa kanila ang kanilang separation pay. Labis na itong naantala mula nang magsara ang kumpanya dahil sa umano’y pagkalugi noong 2022 sa kasagsagan ng pandemya. Nagpoprodyus ang kumpanya ng panlalaking mga pantalon.

Mga manggagawa sa Laguna, nagkaraban. Nagpiket-protesta ang mga manggagawa sa Laguna sa apat na ahensya sa paggagawa ng gubyerno sa prubinsya noong Pebrero 5. Inirehistro ang kanilang panawagan para sa makabuluhang dagdag na sahod, seguridad sa trabaho, at karapatan sa pag-uunyon. Paghahanda din umano ito sa ikakasang malawakang pagkilos sa Araw ng Paggawa sa Mayo 1.




Pagtaas ng presyo at singil, sunud-sunod na humambalos pagpasok ng 2024



Sunud-sunod na hambalos ang ininda ng mamamayang Pilipino sa walang awat na pagtaas ng mga presyo ng langis at LPG, gayundin ng mga singil sa tubig at kuryente pagpasok ng 2024. Habang lalong pasakit ang dulot nito sa masa, lalong paglaki naman ng tubo ang dala nito sa dati nang bundat na mga pribadong kumpanya na ginawang negosyo ang mga pampublikong serbisyo at utilidad.

Sa loob ng limang magkakasunod na linggo, limang beses ring itinaas ng mga kumpanya ng langis ang presyo ng diesel at gasolina. Noong Enero 30, itinaas din ng mga kumpanya ang presyo ng LPG nang hanggang ₱0.95 kada kilo o hanggang ₱10.45 kada tangke.

Kilos-kartel ang sabayan at unipormadong pagtatas ng mga presyo ng Petron, Shell Pilipinas, Caltex Philippines, Total Philippines, Filpride Resources Inc/Mobility Group, Petro Gazz, Seaoil, City Oil, Jetti Petroleum Inc, Unioil, PTT Philippines Corporation, Flying V, Eastern Petroleum at Clean Fuel. Taliwas ito sa ipinamarali noon nang isinabatas ang deregulasyon (1997) na magkakaroon ng “kumpetisyon” kung dadami ang mga “players” na magpapababa diumano sa presyo ng langis.

Alinsunod sa datos ng Department of Energy, umabot sa ₱5.15/litro at ₱4.40/litro ang netong itinaas ng gasolina at diesel noong Enero 30. Dagdag ito sa netong itinaas na ₱12.60/litro sa presyo ng gasolina at ₱5.65 sa diesel sa 2023. Samantala, tumaas ang kerosin ng ₱1.24/litro noong 2023.

Magtutuluy-tuloy ang pagtaas ng presyo ng langis sa Pebrero, dulot diumano ng sigalot sa Red Sea at pambobomba sa mga oil refinery sa Russia, na parehong ginagamit na dahilan para itaas ang pandaigdigang presyo ng krudo.

Samantala, noon pang 2023 pinayagan ng rehimeng Marcos ang Meralco na magtaas ng singil nito sa kuryente nang ₱0.0846 kada kilowatt-hour (kWh) pagpasok ng Enero. Sa minimum na konsumong 200 kwh, madadagdagan ang bayarin ng isang bahay ng ₱17 kada buwan.

Gayundin, pinayagan ng rehimen ang pagtaas ng singil ng dalawang pribadong kumpanya sa tubig sa Metro Manila. Pinahintulutan ang Manila Water na magtaas ng singil nang ₱6.41 kada kubiko metro tungong ₱42.26 mula ₱35.85 sa 2023. Samantala, itinaas ng Maynilad Water Services Inc ang singil nito nang ₱7.87 kada kubiko metro mula ₱39.70 sa 2023 tungong ₱47.57.

 Nagbubundatang dayuhang kapitalista at lokal na burgesya

Kasabay ng nagtaasang presyo ang nagtaasan ding kita ng pribadong mga kumpanya at personal na yaman ng pinakamalalaking kumprador na nagmay-ari sa mga ito.

Tinatayang tumabo ang Petron, ang pinakamalaking tagasuplay ng langis sa bansa, ng ₱12 bilyon para sa buong 2023. Doble ito sa netong kita ng kumpanya na ₱6.7 bilyon noong 2022. Pagmamay-ari ang Petron ni Ramon Ang, na may-ari rin ng San Miguel Corporation, Eagle Cement at iba pang malalaking kumpanya.

Samantala, tumabo ang Shell Pilipinas, subsidyaryo ng Royal Dutch Shell ng The Netherlands, ng ₱2.1 bilyon sa unang siyam na buwan ng 2023.

Parehong hawak ang Meralco at Maynilad ng Metro Pacific Investments Corporation (MPIC), na pinatatakbo ni Manuel Pangilinan. Tumataginting na ₱37 bilyon ang tinatayang kinita ng Meralco sa 2023, 36.34% na mas mataas sa dati nang dambuhalang kita na ₱27.1 bilyon noong 2022. Di pahuhuli, nagtala ang Maynilad ng 46% na pagtaas ng kita o ₱6.8 bilyon sa unang siyam na buwan ng 2023. Ang MPIC ay nakapailalim sa First Pacific Company Limited na nakabase sa Hong Kong at pagmamay-ari ng Indonesian na pamilyang Salim.

Pag-aari naman ang Manila Water ni Enrique Razon Jr na tumabo ng ₱7.26 bilyong kita sa unang siyam na buwan noong nakaraang taon. Mas mataas ito nang 61% sa kinita nito sa parehong panahon noong 2022.

Sina Ang, Pangilinan at Razon ay kabilang sa pinakamalalaking burgesya kumprador na may bilyun-bilyong yaman. Sa listahan ng Forbes, lumaki pa ang yaman ni Razon nang $0.9 bilyon noong 2023 mula $7.2 bilyon sa 2022 tungong $8.1 bilyon. Tumaas rin ang yaman ni Ang, ang pangatlong pinakamayamang Pilipino kasunod ni Razon, nang 40%. Mula $3.4 bilyon noong 2022, umabot na sa $8.1 bilyon ang yaman ni Ang noong 2023. Samantala, tinatayang nasa $105 milyon ang halaga ng punong upisyal ng MPIC na si Pangilinan ay nasa .




Dedlayn sa sapilitang konsolidasyon ng PUV, muling napaatras

Natulak ng sama-samang pagkilos ng mga tsuper at opereytor, sa pamumuno ng Pagkakaisa ng mga Samahan ng Tsuper at Operator Nationwide (Piston), Samahang Manibela Mananakay at Nagka-Isang Terminal ng Transportasyon (Manibela), at Tanggol Pasada Network, ang rehimeng US-Marcos na muling iatras ang dedlayn ng sapilitang konsolidasyon ng prangkisa ng mga public utility vehicle (PUV) noong katapusan ng Enero. Bahagi ang sapilitang konsolidasyon ng bogus na PUV Modernization Program (PUVMP) ng gubyerno. Iniusod ng rehimen ang dedlayn tungong Abril 30 mula sa dating Disyembre 31, 2023 na naunang napalawig tungong Enero 31.

Inianunsyo ang pag-usod ng dedlayn matapos ang ikalawang pagdinig ng komite sa transportasyon sa Kongreso noong Enero 24, na tumalakay sa kainutilan at kapalpakan ng PUVMP. Hanggang sa kasalukuyan, malaking bilang pa ng mga tsuper at opereytor ng dyip ang tumangging magpakonsolida, taliwas sa pahayag ng rehimen. Marami pang mga ruta ang walang mga konsolidadong prangkisa.

Itinuturing ng mga grupo ang pag-atras ng dedlayn bilang tagumpay ng kanilang sama-samang pagkilos. Gayunman, patuloy nilang iginigiit na ibasura ang buong iskema ng sapilitang konsolidasyon at PUVMP. Anila, gagamitin nila itong tuntungan para sa higit na malalaking pagkilos laban sa programa.

Tinalakay naman sa ikatlong pagdinig noong Enero 31 ang usapin ng sapilitang konsolidasyon na ayon sa ilang mga mambabatas ay maituturing na hindi konstitusyunal at labag sa karapatan ng mga tsuper at opereytor. Samantala, nagprotesta rin ang dalawang grupo sa Korte Suprema sa Maynila noong Enero 23 para ipanawagan ang pagkatig sa kanila ng korte kaugnay ng kanilang inihaing petisyon para ipahinto ang sapilitang konsolidasyon ng prangkisa at ang PUVMP. Itinaon nila ang protesta habang nasa sesyon ang lahat ng mga mahistrado.




Pagpapapirma para sa chacha, sinuspinde sa gitna ng mga anomalya

Sinuspinde nang walang taning noong Enero 29 ng Commission on Elections ang proseso ng pagtanggap ng mga pirma na isinagawa ng People’s Initiative for Reform Modernization and Action (Pirma) para sa charter change (chacha) o pagbabago sa konstitusyong 1987. Taliwas ito sa unang pahayag ng komisyon na “tagatanggap” lamang ito ng mga pirma. Palusot nito, kailangang balik-aralan muna ang mga alituntuning namamahala sa gayong inisyatiba.

Gayunpaman, tinanggap na nito ang pitong milyong lagda na napakabilis na nakalap mula sa 209 distrito. Alinsunod sa mga tuntunin ng people’s initiative, kailangan lamang ng 11.4 milyong lagda o 12% sa 91.9 milyong rehistradong botante para maitulak ang naturang pakana.

Napatigil ang pangangalap sa harap ng malawak na pagtutol dito ng iba’t ibang sektor. Simula pa lamang, nabunyag na ang paggamit ng pampublikong pondo para sa pangangalap ng pirma. Laganap ang balita ng pagpapapirma kapalit ng ₱100 o mas malala, ayuda mula sa iba’t ibang ahensya ng estado.

Sa isang pandinig sa Senado noong Enero 30, nabunyag ang pagsasabwatan ng Pirma, ang grupong nagbayad ng patalastas para itulak ang chacha, at ni House Speaker Martin Romualdez at iba pang kongresista, para sa pangangalap ng pirma. Huli sa bibig ang kamay ni Ferdinand Marcos Jr sa pakanang pirma nang sabihin niyang naghahanap na siya ng “ibang opsyon” para maitulak pa rin ang chacha.

Sa harap ng suspensyon, magpapatuloy ang kampanyang “bawi-pirma” na sinimulan ng Bayan Muna noong Enero 28. Marami nang pumirma ang nagpahayag ng kagustuhang bawiin ang kanilang pirma nang malaman nilang para pala ito sa chacha. Anila, kung hindi pagpapapirma para sa ayuda, ibang dahilan ang sinabi sa kanila kaya sila pumirma.

Sa ngayon, patuloy na pinalalawak ng mga demokratikong grupo ang pagtutol sa chacha. Ito ay sa harap ng tangka ng rehimeng Marcos na iratsada sa Senado ang Resolution of Both Houses No. 6 na nakatuon sa pagbabago ng mga probisyon hinggil sa ekonomya. Mariin itong tinututulan ng mga grupo dahil magbibigay-daan ito sa buu-buong pagmamay-ari ng mga dayuhan sa mga negosyo, rekurso at lupang Pilipino.

Noong Enero 21, nagprotesta ang mga grupong pambansa-demokratiko sa harap ng Kongreso para batikusin ang chacha. Isinabay ito sa unang araw ng sesyon ng Kongreso. Nagprotesta rin sila sa Senado noong Pebrero 5, kasabay ng unang pagdinig dito sa RBH 6.

Sa Davao City, binatikos ng mga progresibong grupo ang paglulunsad ng “grand rally” ng pamilyang Duterte na kunwa’y kontrachacha. Anila, “walang kredibilidad” laluna si Rodrigo Duterte, na noong nakaupo pa bilang presidente ay nagsulong din ng katulad na pakana.




Pagbuwag sa NTF-Elcac, inirekomenda ng dalawang eksperto ng UN

Dalawang eksperto na ng United Nations (UN) ang nagrekomenda ng pagbubuwag ng National Task Force-Elcac dahil sa pinsalang idinudulot nito sa mga karapatan ng mamamayang Pilipino. Noong Pebrero 2, inirekomenda ito ni Irene Khan, UN Special Rapporteur para sa malayang pagpapahayag at opinyon, matapos ang kanyang 10-araw na imbestigasyon sa Pilipinas.

Bago siya, inirekomenda na rin ni Ian Fry, UN Special Rapporteur para sa pagtataguyod at pagtatanggol ng karapatang-tao sa konteksto ng climate change at ang pagbubuwag sa ahensya noong Nobyembre 2023. Tulad ni Khan, nakipagpulong si Fry sa iba’t ibang demokratikong sektor sa bansa.

Sa bahagi ni Khan, pinagtuunan niya ng pansin ang mga gawi na nakaaapekto sa malayang pagpapahayag tulad ng Red-tagging, harasment at panggigipit gamit ang mga batas. Sa kanyang pahayag, inirekomenda niya ang pagbuwag sa NTF-Elcac na aniya’y “lipas na” at “tagapagtulak” ng Red-tagging. Inirekomenda rin ni Khan ang pag-“unblock” o pagtanggal sa restriksyon sa mga progresibong website na ipinataw ng reaksyunaryong estado.

Ang mga rekomendasyong ito ay mula sa pakikipagdayalogo ni Khan sa iba’t ibang grupo ng midya at iba pang demokratikong sektor, at kahit sa mga upisyal at armadong pwersa ng estado. Binisita rin niya sa kulungan sa Tacloban City ang nakakulong na mamamahayag na si Frenchie May Cumpio ng independyenteng midya na Eastern Vista at dalawa pa niyang kasama.

Liban sa Maynila at Tacloban, nagpunta si Khan sa mga syudad ng Baguio, Cebu, at Davao. Sinalubong siya dito ng mga demokratikong organisasyon. Naglunsad sila ng mga piket at mga talakayan kaugnay ng pagdating ni Khan sa Pilipinas.

Sinusugan ng mga grupo ng mamamahayag, artista at tagapagtanggol ng karapatang-tao ang mga rekomendasyon ni Khan. Ikinalugod rin nila ang pusisyon ni Khan sa Cybercrime Prevention Act na aniya’y sumisikil sa kalayaan sa pamamahayag, laluna ang mga probisyon nito sa cyberlibel.




Mga protesta

Reporma sa lupa, giit ng mga magsasaka sa Bacolod City. Pinangunahan ng Kilusang Magbubukid ng Pilipinas (KMP)-Negros at National Federation of Sugar Workers Negros (NFSW) ang dalawang araw na aktibidad ng mga magsasaka sa Bacolod City noong Enero 23-24 para igiit ang kanilang karapatan sa lupa.

Noong Enero 23, nagpiket-dayalogo sila sa Provincial Agrarian Reform Office I sa syudad kaugnay ng mga usapin sa 37 asyenda sa Negros ISland. Kinabukasan, nagmartsa sila sa sentro ng syudad para gunitain ang ika-37 anibersaryo ng Mendiola Massacre at batikusin ang itinutulak na charter change ng rehimeng Marcos.

125 taon ng gerang Pilipino-Amerikano, ginunita. Ginunita ng mga grupong pambansa-demokratiko sa pamamagitan ng protesta sa harap ng embahada ng US noong Pebrero 4 ang ika-125 taong anibersaryo ng pagsisimula ng gerang Pilipino-Amerikano na pumatay ng daan-daang libong Pilipino. Binigyan-diin ng mga grupo ang patuloy na pananakop ng US sa bansa, sa anyo ng permanenteng presensyang militar nito sa Pilipinas. Binatikos din nito ang US sa mga imperyalistang gera nito, at pagpopondo sa henosidyo ng Israel sa Palestine.

First-day Rage ginanap sa iba’t ibang kampus ng UP. Sinalubong ng mga estudyante ng University of the Philippines (UP) ang unang araw ng klase ng protesta sa iba’t ibang kampus nito sa bansa. Pinatampok nila sa mga protesta ang isyu kaugnay ng akademikong kalayaan, panunupil sa kabataan, paglaban sa charter change at iba pang isyung panlipunan. Inilunsad ng mga estudyante ang pagkilos sa UP-Cebu noong Enero 23; sa UP-Manila, UP-Visayas at UP-Tacloban noong Enero 29; sa UP-Los Baños noong Pebrero 5; at sa UP-Diliman noong Pebrero 6.

Pagtaas ng matrikula sa DLSU, tinutulan. Mahigit 100 estudyante ng De La Salle University (DLSU)-Manila ang nagprotesta sa loob ng kampus nito sa Taft Avenue, Malate, Manila noong Enero 31 para ipahayag ang kanilang pagtutol sa nakaambang pagtaas ng matrikula sa susunod na pasukan. Nagmartsa rin ang mga estudyante sa kampus ng DLSU-Laguna sa araw na iyon. Parehong pinangunahan ang pagkilos ng mga konseho ng mag-aaral. Panawagan nilang magpatupad ng “tuition freeze” sa harap ng bantang 9.21% pagtaas sa matrikula.

Presyo ng langis, ibaba. Naglunsad ng protesta ang mga drayber at opereytor ng dyip sa harap ng Shell Gasoline Station sa Caretta, Cebu City noong Enero 30 para kundenahin ang muling pagtaas ng presyo ng langis. Sunud-sunod sa nagdaang linggo ang naging pagtaas sa presyo ng langis.

Atin ang Pinas, China layas! Nagprotesta ang mga mangingisda at progresibong grupo sa Chinese Consulate sa Makati City noong Pebrero 6 para batikusin ang patuloy na panghihimasok ng China sa West Philippine Sea. Pinangunahan ang pagkilos ng Pambansang Lakas ng Kilusang Mamamalakaya ng Pilipinas (Pamalakaya).




Pagmimina at pagkalbo sa gubat ang sanhi ng pagbaha at mga pagguho ng lupa sa Davao



Halos isang buwan nang dumaranas ang mga rehiyon ng Davao at Caraga ng pagbaha at pagguho ng lupa dulot ng mga pag-ulan na dala ng malalakas na hangin na sinundan ng namumuong bagyo. Noong Pebrero 2, may 772,000 indibidwal ang naitalang apektado at 409,000 ang napalayas sa kanilang mga komunidad. Sa huling ulat, nasa 17 na ang namatay, kabilang ang pamilyang natabunan ng lupa sa Barangay Mt. Diwata, Monkayo noong Enero 18.

Milyun-milyong pisong halaga ng pananim ang napinsala at maraming daan at tulay ang nawasak. Sa datos ng National Risk Reduction and Management Council noong Pebrero 4, nasa ₱173.79 milyon ang napinsalang mga pananim sa Davao at Caraga. Pinakaapektado ang mga magsasaka sa Compostela Valley at Davao del Norte. Pinakamalawak na tinamaan ay mga palayan.

Kasabay dito ang pinsala sa imprastruktura na may halagang ₱27.05 milyon sa Region XI. Winasak ng mga baha at pagguho ng lupa ang mga tulay at farm-to-market road na kadalasa’y mahihina o di kaya’y bara-barang inilatag sa tinapyas na bahagi ng mga bundok.

Itinuturo ng mga grupong demokratiko at maka-kalikasan na nakabase sa Mindanao ang pinsala at trahedya sa nagpapatuloy na mga operasyon ng mapangwasak na mina, na karamihan dayuhan, at pagkalbo sa kagubatan sa isla. Noong 2019, naglabas ang Mines and Geoscience Bureau ng mahigit 100 permit para sa pagmimina sa rehiyon ng Davao pa lamang. Saklaw nito ang mahigit 32,000 ektaryang kabundukan sa Davao Oriental; mahigit 15,000 ektarya sa Davao del Sur at mga operasyong kwari sa Davao City.

Dagdag dito ang mga operasyong pinahintulutan ng estado para dambungin ang kabundukan ng Pantaron, ang pinakamalaking mountain range sa Mindanao.

Kabilang sa pinangalanan ng mga grupo ang tatlong kumpanya sa pagmimina sa protektadong Mt. Hamigitan sa Davao Oriental (Sinophil Mining & Trading Corporation, Hallmark Mining Corporation, Austral-Asia Link Mining Corporation); ang St. Augustine Gold and Copper Ltd na nakatutok sa King-king Copper Gold Project sa Pantukan at magkanugnog na mga bayan ng Davao de Oro; at tatlo pang kumpanya sa pagmimina sa Talaingod, Davao del Norte (One Compostela Valley Minerals, Inc, Phil. Meng Di Mining & Development Corporation, Metalores Consolidated, Inc.)

Sa mga pinangalanan, malawak ang saklaw ng Metalores Consolidated Inc, na binigyan ng permit na dambungin ang mahigit 15,000 ektaryang kagubatan sa Talaingod. Di kasinglawak, pero kasing mapangwasak ang open-pit mining ng King-king Project ng St. Augustine Gold and Copper Ltd, na pag-aari ng dinastiyang Villar, isa sa pinakamalaking burukrata-kapitalistang pamilya sa bansa.

Ang mga pagmiminang ito, at kaakibat nitong pagkalbo sa kagubatan, ay malaon at mahigpit na nilalabanan ng mga grupong Lumad at magsasaka dahil sa malulubhang pinsala na idudulot ng mga ito sa kanilang mga komunidad, sa kalikasan at sa mamamayan ng Mindanao.

 Nasaan ang pondo?

Hindi ligtas sa kalamidad ang Davao City mismo, kung saan lumubog sa baha ang 15 barangay na nasa relatibong mababang kalupaan. Umapaw ang tubig sa anim na ilog na tributary ng Davao-Bukidnon River na dumadaloy mula sa Pantaron sa bahagi ng San Fernando, Bukidnon.

Noong Enero 31, naiulat na 8,000 ang napilitang magbakwit dahil sa mga pagbaha na hanggang-leeg sa ilang lugar.

Dahil dito, naisalang kung saan napunta ang pondo na ibinuhos ng Department of Public Works and Highways sa nakaraang tatlong taon sa upisina ni Paolo Duterte, kongresista ng unang distrito ng syudad. Nabunyag kamakailan na isiningit sa ipinasang mga badyet mula 2020 hanggang 2022 ang mga alokasyon para sa panganay ng dating presidenteng si Rodrigo Duterte na nagkakahalaga ng ₱51 bilyon. Ang pagsingit ng mga alokasyon ay walang transparency (pagsasapubliko). Lampas-lampas din ito sa karaniwang alokasyon sa isang kongresista, o kahit sa isang senador.

Ang Davao City ay dominado ng dinastiyang Duterte. Liban kay Paolo na kinatawan ng pinakamalaki at sentrong distrito nito, meyor ng syudad ang pinakabatang kapatid niyang si Sebastian, habang mga kapitan ng Barangay Catalunan-Grande ang kanyang asawang si January Navares at ng Barangay Buhangin (kung saan malala ang pagbaha) ang kanyang anak na si Omar.




Yunit pang-RCSP ng 77th IB, salot sa mamamayan ng Cagayan



Para sa amin, anak, malaki ang ipinagkaiba ninyo sa armi (AFP). Iba din kung nandiyan kayo kasi tumitigil sa masasamang gawain (ang mga sundalo),” kwento ni Tatang Rebo, isang magsasaka, habang naghahapag ng kape sa mga Pulang mandirigma na dumating sa kanyang kubo. Kararating lamang ng mga kasama noon sa lugar at sabik silang sinalubong ng mga residente. Tulad sa maraming lugar, itinuturing silang mga “anak ng bayan” ng mga magsasaka.

“Walang disiplina ang mga sundalo. Sila pa ang pasimuno sa masasamang gawain,” sumbong ni Tatang. Ikinuwento niya ang masamang karanasan sa mga tropa ng 77th IB nang maglunsad ang mga ito ng Retooled Community Support Program (RCSP) sa kanilang baryo sa Baggao, Cagayan. “Akalain mo ’yun, pagdating na pagdating nila dito sa bahay, manok agad ang hanap nila!”

Usap-usapan pa rin sa baryo ang bugbugan ng mga lasing na “soldado” noong linggo pagkatapos ng eleksyon. “Uhaw na uhaw sila sa alak mula sa ilang oras lamang na pagpapatupad ng liquor ban. Hindi pa nga nila naibababa ang kanilang pak, naghahanap na sila ng pulutan, sabay na nagpabili ng gin!” kwento pa ni Tatang.

“Buti sana kung tumulong silang magpitas ng mais para may pampalubag-loob naman na painumin sila. Pero wala talaga! Sa halip, maglasing at magpasaway sa baryo ang alam nilang gawin,” kwento naman ni ading (kuya) Makar na kasama sa sumalubong sa mga kasama. Hindi lamang mga manok at patong alaga ng mga residente ang pinagkakatay ng mga sundalo, kinatay kahit ang ilang alagang aso.

“Natatakot kami, anak, dahil sa ganyang gawain nila. Kahit tanghaling tapat, lasing sila. Paano na lang kung hindi lang suntukan ang kahantungan nila? Paano kung magbarilan din sila? Paano kami dito, lalo na maraming mga bata?” ayon naman kay Nanang Clarita. Hindi mapigilan ng mga residente ang kanilang pangamba lalo’t mahaba ang rekord ng 77th IB sa pagpapatayan dahil sa kalasingan. Tulad na lang noong 2021 noong nagbarilan ang dalawang lasing na sundalo sa mismomg hedkwarters ng batalyon sa Piggatan, Alcala.

Liban sa pagiging lasenggo, bantog sa pagsusugal ang 77th IB. Perwisyo sa mga residente ang ingay kapag sila’y naglalaro. Wala rin silang pakundangang nagnanakaw ng pagkain ng mga magsasaka. Sinisira nila ang gamit at maliliit na kubo ng mga magsasaka sa sakahan. Wala silang pakialam kung masira nila ang mga maisan, palayan at iba pang sakahan sa kanilang mga operasyon.

Masama rin ang rekord nila sa pakikitungo sa kababaihan. May karanasan ang mga guro sa isang eskwelahan sa parehong bayan na pwersadong pinasok ng mga sundalo ang bahay na tinutuluyan nila sa kalagitnaan ng gabi. Laganap din ang “panliligaw” nila sa mga dalagita o menor de edad. Ginagawa nila itong mga “text mate” at regular na pinag-uulat hinggil sa kilos ng BHB sa lugar.

Mahigit isang taong humimpil sa barangay hall, at minsan sa eskwelahan, ang mga tropa ng 77IB sa tabing ng RCSP. Bukambibig nila na sila ang “maglalapit at maghahatid sa mga programa ng gubyerno” sa kanayunan at mga liblib na lugar. Pero lumipas ang panahon, walang ni kusing na tulong ang naiambag ng mga ito sa komunidad.

Katunayan, nagsawa na ang mga residente sa kapapatawag sa kanila sa mga “pulung-pulong” ng militar. May mga pagkakataong iniipon sila ng mga sundalo para sa pamimigay diumano ng “relief goods” pero sa gulat ng mga residente, “peace rally” pala ang dadaluhan nila. Walang pasabing bigla na lamang silang pinaghawak ng mga plakard, pinasigaw at pinasunog ng bandera habang kinukunan ng larawan. “Nakita ko na lang sa Facebook, anak, na isa na raw akong surenderi!” kwento ni Tatang.

“Kaya magandang masampolan ’yang mga yan, kadua!” galit na pahayag ni Makar. “Kahit ako na ang mag-gayd papunta sa pwedeng pagbirahan sa kanila. May pinupwestuhan sila sa taas. Doon sila nagpi-Facebook kasi doon lang may signal. Mas mainam doon na natin sila kumanduhin kasi walang sibilyan na tatamaan. Malayo pa sa kabahayan. Siguradong shoot sila sa butas.”

Sang-ayon kahit si Tatang at Nanang sa suhestyon.

Mula sa Baringkuas, rebolusyonaryong pahayagang masa ng Cagayan Valley.




“Archipelagic defense” ng AFP, nakabalangkas sa imperyalistang panggegera ng US



Nagmistulang lugar-digmaan ang karagatan ng Mindoro sa saklaw ng West Philippine Sea noong Enero 4-5 nang ilunsad ng US sa Cabra Island dito ang 2-araw na “maritime cooperative activity,” kasama ang tutang Armed Forces of the Philippines (AFP). Habang isinasagawa ang aktibidad, dalawang barkong pandigma ng China ang nakaabang sa di kalayuan sa lugar. Pambukas ng taong 2024 ang aktibidad, na una sa mahigit 500 wargames at iba pang operasyong militar na ilulunsad ng US sa Pilipinas, katuwang ang papet nitong rehimeng Marcos Jr. Kabilang dito ang pinaghahandaan nang dambuhalang Balikatan na nakatakdang ilunsad sa Mavulis Island sa Batanes, na 140 kilometro lamang ang layo sa timog na baybayin ng Taiwan.

Noon ding Enero, bukambibig ng AFP at rehimen ang “estratehikong pagpihit” ng planong panseguridad ng Pilipinas mula internal na depensa tungong eksternal. Tinawag na “Comprehensive Archipelagic Defense Concept” ang planong ipinamarali ni Gilbert Teodoro, kalihim ng Department of National Defense, na magsisilbi diumano sa “paggarantiya sa mga korporasyong Pilipino, at mga dayuhang pahihintulutan ng Pilipinas, na payapang makapagsagawa ng eksplorasyon at pagsasamantala sa lahat ng likas na yaman sa loob ng exclusive economic zone (ng Pilipinas) at iba pang mga lugar kung saan mayroon tayong hurisdiksyon.”

Sa aktwal, hindi bago ni orihinal ang konseptong “archipelagic defense.” Tuwirang kinuha ito sa operational concept na “Archipelagic Defense Strategy” ng militar ng US na layuning “pigilan ang agresyon ng China” sa Western Pacific Theater of Operations na may pagdidiin sa tinagurian nitong “First Island Chain.” Kabilang sa “chain” o tanikala ng mga isla na ito ang Pilipinas. Ipinupwesto nito ang bansa sa unahan ng imperyalistang gera at ginawang malaking target ng atake ng China. (Tingnan ang mapa).

Isinasaoperasyon ng Archipelagic Defense Strategy ang taktikang anti-access/area denial (A2/AD) na may layuning “inyutralisa” ang kakayahan ng “kaaway” (China), at “supilin” o “burahin” ang mga abilidad nito na makapaglunsad ng “agresyon” sa rehiyon. Tungo rito, inilalatag na ng US ang network ng hayag at sikretong mga base at pasilidad para lagakan ng sistema ng mga radar at misayl at tropa, at magsisilbing imbakan ng armas (kabilang ang nukleyar), samutsaring gamit, panggatong at marami pang ibang pangangailangan para sa paglulunsad ng gera.

 Tutustusan ng mga Pilipino

Bahagi ng estratehiyang Archipelagic Defense ang pagpapasalo ng US ng gastos ng panunulsol ng gera sa mga “partner” nito sa Asia, kabilang ang Japan, South Korea at Pilipinas. Ipinagmalaki pa ni Teodoro na tutustusan ng $2 trilyon ng reaksyunaryong estado ang pagbili ng mga armas, sasakyan at iba pang gamit-militar—na lahat gawang-US at mga kaalyado nito—para bigyan-anyo ang “archipelagic defense” ng Pilipinas.

Kabilang sa nakahanay na bibilhin ng Pilipinas ang pinaglumaan pero napakamahal pa ring mga jet fighter na F-16 ng US, malalaking barko na gagamitin sa pakikipag-“joint patrol” nito sa South China Sea at marami pang “big ticket” o malalaking armas na matagal nang pinaglalawayan ng mga heneral ng AFP. Nakapaloob ang mga ito sa “Rehorizoned Capability Enhancement and Modernization Program” o ReHorizoned 3 ng AFP.

Nagsisilbi hindi lamang sa layunin ng US laban sa China ang pagbuhos ng pondo, kundi pati rin sa pagbundat sa AFP na ngayo’y hinahambalos ng girian at paksyunalismo. Katuwang ang US, ginagamit ng rehimeng Marcos ang pondo para tiyakin ang katapatan sa kanya ng mga heneral. Tungo rito, isinaad ni Marcos na ilalaan ng estado ang pondo sa susunod na 10 taon.

Una nang inaprubahan ni Marcos noong Disyembre 2023 ang dagdag-badyet ng AFP tungong $285 bilyon sa 2024. Ayon sa ilang manunuri, ₱110 bilyon hanggang ₱115 bilyon dito ang maaaring ilaan para sa pagbili ng bagong mga armas at pagserbisyo sa lumang mga kagamitang nilaspag o nasira na ng AFP. Mahigit apat na beses itong mas malaki sa taunang ₱25 bilyon-₱30 bilyon na inilaan noon ng rehimeng Duterte para sa programa.

Gayunpaman, habang nakikikoro ang AFP at rehimeng Marcos sa panunulsol ng gera sa China, wala pa itong inatras sa bata-batalyong pasistang sundalo na namamayagpag sa kanayunan sa ilalim ng gera kontra-insurhensya.




Mag-asawang senior citizen, pinaslang ng militar sa Masbate

Walang-awang pinaslang ng mga tauhan ng 2nd IB ang mag-asawang senior citizen na sina sina Pedro Regala, 78 anyos, at Florencia Regala, 67 anyos sa Barangay Toboran, Cawayan, Masbate noong Pebrero 5, 2024. Ang mga biktima ay dinampot sa kanilang tahanan, dinala sa liblib na bahagi ng sapa, walang-awang pinagbabaril, nilagyan ng ammo pouch at pinalabas na napatay sa engkwentro.

Ibinalandra sa putikan ang bangkay ng mga matatanda at ipinarada sa social media na mga “terorista” para pagtakpan ang kanilang karumal-dumal na krimen. Imbwelto sa pagpaslang ang yunit ng 2nd IB at grupong paramilitar sa pamumuno ni Adriel Besana. Ang Barangay ng Tuboran ay pinamumugaran ng ALSA MASA na ginagamit ng militar pata maghasik ng terorismo sa Masbate. Naiulat pa na lulong sa droga ang mga pumatay sa mag-asawa.

Pag-aresto. Labintatlong sibilyan ang inaresto ng mga pwersa ng estado sa iba’t ibang kaso sa Cebu, Negros, Quezon at Masbate sa nakaraang dalawang linggo.

Inaresto ng mga pwersa ng estado ang lider-magsasaka na si Allan Flores noong Enero 21 sa kanyang sakahan sa Sibagay 2, Barangay Cantabaco, Minglanilla, Cebu. Sinampahan siya ng mga kasong pagpatay at tangkang pagpatay sa Bohol.

Sa parehong araw, tatlong magsasakang kasapi ng Kauswagan sang mga Mangunguma sa Buenvista (KMB) ang inaresto ng 94th IB sa Sityo Cantupa-Pisok, Barangay Buenavista, Himamaylan City, Negros Occidental. Kinilala ang magsasaka bilang sina Deloy de Leon, Vincies de Leon at Remy Villacanao. Noong Enero 22, inilitaw ng militar si Vincies de Leon at sinampahan ng kasong bigong pagpaslang. Hindi pa inililitaw ang dalawa pa hanggang ngayon.

Sa Mulanay, Quezon, arbitraryong inaresto ng pulis ang direktor ng pelikula at propesor na si Jade Castro at tatlo niyang kaibigan noong Pebrero 2. Idinadawit sila sa pagsunog ng isang e-jeep sa Catanauan noong Enero 31. Si Castro ay gumagawa ng progresibong pelikula at kabilang sa naninindigan laban sa jeepney phaseout.

Noong Enero, inaresto ng mga pwersa ng estado ang limang sibilyan sa Masbate na inaakusahang mga Pulang mandirigma na nakasagupa ng 2nd IB sa Barangay Balantay, Dimasalang noong Hunyo 16, 2023. Ang lima ay sina Jamara Tumangan, Rowel Hagnaya, Alden Tumangan, Rico Cuyos at Senen Dollete. Sa aktwal, biktima sila ng pamamaril ng mga sundalo, na ikinamatay ng isang menor-de-edad.

Militarisasyon. Noong Enero 30, pinaputukan ng 96th IB ang mga residenteng nangahas na magkopra sa niyugang inagaw ng militar sa Barangay San Jose, Uson at Barangay Sawmill, Mobo, Masbate. Noong Enero 29, naitala ang mga kaso ng pagnanakaw at iligal na paghalughog ng mga CAFGU at militar sa Hacienda Mortuegue sa bayan ng Pio V. Corpuz at Esperanza.




Gera sa Middle East, pinalalawig at pinalalawak ng US

Taliwas sa bukambibig nitong “pag-iwas” sa masaklaw na armadong sigalot sa Middle East, pinalalawak ng US ang imperyalistang gera nito sa rehiyon. Katuwang ang United Kingdon, halos araw-araw nitong pinaulanan ang mga pwersang Houthi sa North Yemen mula Enero 12.

Sinasabi ng US na ganting aksyon ang mga ito laban sa pang-aatake ng mga Houthi sa mga barkong Israeli at Amerikano na dumadaan sa kalapit sa teritoryo nito sa Red Sea. Ang aksyon ng mga Houthi ay pagsuporta sa pakikibaka ng Palestine laban sa henosidyo ng Zionistang Israel sa Gaza. Ang mga Houthi ay naglulunsad ng sariling armadong pakikibaka laban sa reaksyunaryong estado ng Yemen na suportado kapwa ng Saudi Arabia at US.

Noon namang Pebrero 2, nagpaulan ang US ng mga bomba sa 85 lokasyon sa Iraq at Syria, bilang tugon sa pang-aatake sa Tower 22, isang sikretong baseng militar sa Jordan malapit sa hangganan sa Syria, noong katapusan ng Enero. Tatlong Amerikanong sundalo ang napatay at 34 ang nasugatan sa pang-aatake. Katulad sa Yemen, isinagawa ang pag-atake sa pasilidad militar ng US bilang pagsuporta sa armadong paglaban ng mga Palestino sa Gaza. Mahigit 27,000 na ang napatay sa Gaza, kung saan 11,500 ay bata, at 66,630 ang nasugatan, sa mga pambobomba ng Zionistang Israel mula pa Oktubre 7, 2023.

Ang mga pambobomba ng US, kasabay ng walang katapusang pambabanta nito sa mamamayan ng Middle East, ay patunay ng pagkagumon ng rehimeng Biden sa gera para ipagtanggol at patatagin ang hegemonya nito sa iba’t ibang bahagi ng mundo. Kasabay sa pagpaarangkada sa mga sigalot sa Middle East, pinalalawig nito ang kampanyang henosidyo ng Israel sa Palestine sa pamamagitan ng pagharang sa mga hakbang para sa tigil putukan at tuluy-tuloy na pagbuhos ng ayuda at armas sa Zionistang rehimen. Liban dito, pinalalawig rin ng US ang 2-taon nang gerang proxy nito laban sa Russia sa Ukraine, sa kapinsalaan ng mamamayang Ukrainian. Instrumento ang mga gerang ito para sa pagkamal ng milyun-milyong supertubo ng mga Amerikanong kumpanya sa armas.




Operation Kagar, binibigo ng mga rebolusyonaryo sa Central India



Hindi bababa sa 35 elemento ng Central Armed Police Force (CAPF) at espesyal na yunit na COBRA (Combat Battalion for Resolute Action) ng reaksyunaryong estado ng India ang napaslang sa reyd ng People’s Liberation Guerilla Army (PLGA) sa kampo sa Darmavaram noong Enero 16. Ang Darmavaram ay isang komunidad sa Pamed, Bijapur sa rehiyon ng Chhattisgarh. Liban dito, 40 pang pulis ang malubhang nasugatan sa pananalakay. Inilunsad ng PLGA ang reyd para bigwasan ang pasistang Operation Kagar sa Central India.

Sa ulat, nagsimula ang reyd ng alas-7:05 ng gabi. Gumamit ang PLGA ng mahigit 600 granada at iba pang sariling likhang mga pampasabog sa tatlong oras na reyd. Bago ang mismong pag-atake sa kampo, kinontrol na ng mga Pulang gerilya ang palibot na mga lugar. Binarikadahan nila ang susing mga daan gamit ang malalaking troso at pinakilos ang milisya para pasabugan ang rerespondeng mga yunit ng pulis. Namartir sa reyd ang tatlong mandirigma.

Kasunod nito, inatake noong Pebrero 1 ng PLGA ang konstruksyon ng isang tulay sa Abujhmaad, sa bandang distrito ng Narayanpur, Chhattisgarh. Pinaralisa ng mga gerilya ang isang traktora, isang tanker at concrete mixer. Ang pagtatayo ng tulay, tulad ng iba pang “proyektong pangkaunlaran” sa Abujhmaad, ay pagbibigay-daan sa pagpasok ng malalaking korporasyon na dadambong sa likas na yaman ng lugar.

Ayon sa Communist Party of India (CPI)-Maoist, ang opensibang ito ay bahagi ng kanilang pagtatanggol sa mamamayang Adivasi (katutubo.) Anito, pagbibigay-hustisya ito sa panunupil ng mga pulis laban sa rebolusyonaryong mamamayan.

 Terorismo ng Operation Kagar

Sinimulang ipatupad ang Operation Kagar noong Enero sa Abujhmaad, isang mabundok at magubat na rehiyon sa timog ng estado ng Chhattisgarh. Bahagi ito ng pinalawak na pagpapatupad sa kontra-insurhensyang kampanya na Operation SAMADHAN-Prahar (OSP) ng reaksyunaryong estadong Indian na pinamumunuan ni Narendra Modi.

Pinakikilos sa ilalim ng operasyon ang 10,000 pwersang paramilitar na nakapakat sa lugar. Ang 3,000 dito ay mula pa sa ibang estado ng India na ibinuhos sa Abujhmaad para pokusan ang pagpuksa sa armadong paglaban na pinamumunuan ng CPI-Maoist. Nakapwesto ang pwersa ng estado sa anim na kampong paramilitar sa lugar. Sa gayon, mayroong tatlong paramilitar sa kada pitong lokal na residente.

Isa sa karumal-dumal na krimen ng mga pulis rito ang pagpaslang sa isang 6-buwang sanggol noong Enero 1 sa Bijapur. Liban dito, naitala din ang kaso ng pagdukot at pagpaslang sa tatlong Adivasi sa Nendra, Bijapur noong Enero 19. Ang mga biktimang sina Madkam Soni, Punem Nangi, at Karam Kosa ay papunta sa isang kilos-protesta nang dukutin ng mga pulis sa mabundok na bahagi ng kanilang komunidad. Samantala noong Enero 30, binaril at napatay ng mga pulis si Ramesh Poyam, residente ng Bodga, Bastar, habang papunta sa ilog para maligo.

Para pagtakpan ang kanilang mga krimen, pinalabas ng mga pwersa ng estado na ang mga biktima ay napaslang sa engkwentro sa PLGA o di kaya ay nadamay sa sagupaan sa pagitan nito at ng PLGA. Pinasinungalingan ang lahat ng ito ng CPI-Maoist.

Naitala rin ng mga grupo sa karapatang-tao sa India ang ilang mga kaso ng aerial bombing gamit ang mga drone sa timog ng Chhattisgarh noong Enero 13. Dati nang biktima ang naturang mga komunidad ng paulit-ulit na pambobomba simula pa 2022. Nagdudulot ito ng matinding takot sa mga Adivasi at hindi na sila maayos na nakapaghahanap-buhay.

Katambal ang militarisasyon sa Central India sa korporatisasyon at pagpasok ng malalaking mga kumpanya sa mayamang kagubatan ng India. Sa tabing ng paglaban sa mga Maoista, nagsisilbi ang mga operasyong ito sa pagpapatindi ng pandarambong ng mga dayuhang malalaking korporasyon sa likas na yaman ng bansa.

Pinaglalawayan ng reaksyunaryong estado at mga kasabwat nitong korporasyon at imperyalistang mga bansa na pasukin ang Abujhmaad dahil maituturing itong isa sa pinakahuling lugar sa India na hindi pa nadadambong at nananatiling protektado ang kagubatan.

Ang PLGA at CPI (Maoist) ang tanging katuwang ng mga Adivasi sa Abujhmaad sa kanilang buhay at kamatayang pakikibaka para sa kalikasan, kanilang lupa at kabuhayan.

